
Tabakaleran dago ikusgai L’Intrus, eta 
hantxe lan hau. “L’Intrus erakusketak 
Jean-Luc Nancyren izen bereko liburua 
du abiapuntu. Nancyk arrotza, ezezagu-
na, transplantatutako bihotz gisa irudi-
katzen du. Gorputzak, bere gorputzak, 
ezezaguna behar du, baina, aldiz, beti 
dago ezezaguna errefusatzeko arriskua, 
eta, horrenbestez, hiltzekoa”. 
 Hala dakar erakuketaren berri ematen 
duen testuak, baina nahasgarri suerta 
daiteke. “Beti dago ezezaguna errefusa-
tzeko arriskua, eta, horrenbestez, norbe-
ra hiltzekoa”, behar luke.
 Izan ere, 1940an Bordelen jaiotako 
Jean-Luc Nancy filosofoari “benetan” al-
datu zioten bihotza; transplantea egin 
zioten. Bere pentsamenduan mugarri 
biihurtu zen gertaera hori (nola ez). Bere 
gorputza ulertzen saiatu zen L’Intrus li-
buruan, beste baten bihotza hartuta nola 
aldatu zen, eta nola ez, eta nola hartu 
zuen bere gorputzak bihotz arrotza.
 Arroztasuna geure eguneroko bizi-
tzan azaltzen zaigunean sortzen diren 
munstroak irudikatzen ditu Nadia Bar-
kate Barreirok (Bilbo, 1980ko abuz-
tuaren 6a). Forma organikoak, auskalo 

nondik sortu diren izakiak, hatz punte-
tan sortutako aurpegiak, era guztietako 
morokilak marrazten ditu batzuetan. 
Beste batzuetan ebaketa gelara ekar-
tzen du egunerokoa, bisturia sartzen dio 
bere bihotz arrotzari. 
 “Batzuetan uste dut gizakiak egiten 
dituen produktuekiko obsesio esentzia-
lista eta naif bat dudala, eta nire gaiek 
obsesio hori dutela, pertsonaren ideia, 

edota identifikazio kolektiboarena, edo 
feminismoarena, edo etorkizunarena, 
edo artearen tradizioarena edo gazteta-
sunarena, edo teknikarena edo trazua-
rena”.
 Edozerena, azken batean. Gure gorpu-
tzak amets astun dira, mami eta arima, 
haragi eta mamu, unibertsoa eta atomoa 
gurutzatzen diren lekua, mendea eta se-
gundua bezainbat. n

